Шкулти музей çинчен.

        Чăваш Республикин  Елчĕк районĕнчи Аслă Таяпари пĕтĕмĕшле пĕлÿ паракан тĕп шкулти музейпа паллашар. Ку музей 1998 çулта уçăлнă. 81-мĕш номерлĕ свидетельство тăрăх ăна «Елчĕк районĕн Аслă Таяпари шкулти историпе краеведени музейĕ» ят панă. Шкултан вĕренсе тухса каякансем тата истори предметне вĕрентекен учительсем – Леонтьева Клавдия Михайловна, Амаюкова Ирина Николаевна тата ял халăхĕ  тăрăшнипе музей экспонатсемпе пуянланса пынă. 2005 çулхи çу уйахĕн 31-мĕшĕнче Чăваш Республикин вĕрентÿ  министерствипе  çамрăксен политикин «Эткер» организацийĕ тăрăшнипе пирĕн музея «Халăх пултарулăхĕн этнографи музейĕ» ят панă. 2009 çулхи  нарăс уйăхĕн 5-мĕшĕнче тĕпчев ĕçĕсене лайăх туса  пынишĕн çак хисеплĕ ята малалла тăснă.   

      Паллашар–ха музейри япаласемпе. Пырса кĕрсенех эпир хамăр хулаш макечĕсемпе  тата ÿкерчĕкĕпе паллашатпăр. Пирĕн ял вĕçĕнче 12-13-мĕш ĕмĕрсенче пулнă хулаш вырăнĕ пур. Çав территорине паянхи кун та лайăх пăхса усраççĕ. Унта тĕрлĕ çĕртен экскурсине килсе çÿреççĕ. Археологсем те умлă-хыçлă икĕ хут – 2018-2019 çулсенче пулчĕç.

      Сулахайри кĕтесре кил-çуртра кирлĕ япаласем: кашăкран пуçласа çăкăр пĕçермелли кĕреçе таранчченех курма пултаратпăр.Кашни япалан хăйĕн ячĕ пур. Эпир вĕсен ячĕсене чăвашла та, вырăсла та çырса хутăмăр. Паллах, ку япаласемпе хальхи пурнăçра усă курмастпăр, анчах пĕлме питĕ интереслĕ. Ку вăл йăлтах пурнăç, ĕлĕкхи пурнăç. Аваллăха пĕлмесен, хальхи пурнăçа пĕлме çук.

      Вырăн таврашĕпе паллашар. Йăлтах килте тунă япаласем. Арçынсем краватьне хăйсен аллипе ăсталанă. Хĕрарăмсем тÿшекне улăмран тунă, минтер çивиттине тĕрленĕ, илемлетнĕ, килте тĕртсе тунă вырăн çивиттисемпе витнĕ. Арчине те килтех тунă. Хĕр качча панă чух килтен арча туса парса янă, арчари япаласене хĕрупраç мĕн качча кайичченех пуçтарнă. 

     Малалла кил таврашĕнче усă куракан япаласемпе паллашма пулать.Пурне те авалхи çынсем хăйсен аллипе ăсталанă.

     Килте чи кирлĕ япала вăл – пир станокĕ. Вăл кашни килте тенĕ пекех пулнă. Мĕншĕн тесен кашни кĕпе- йĕме килте çĕленĕ. Çĕлемелли материалне килте тĕртсе тунă. Алшăлли, питшăлли , вырăн сарми, кĕпе-йĕм , саппун, шăлавар, урай сарми, пальтовĕ, кĕрĕкĕ тата ыттине пурне те йăлтах алăпа килте тĕртсе тунă япаларан хатĕрленĕ. Пĕрре те çăмăл пулман ĕлĕкхи çынсен пурнăçĕ.  
      Çăкăрне те килте пĕçернĕ, чуста çăрма ятарлă кăвас чĕресĕ пулнă. Ăна кунта курма пулать. Тырă авăртмалли ал арманĕ те кунтах. Чăвашсен уявсем нумай пулнă, кашни уявах тытса пынă вĕсем. Кун пек паллă кунсем эрех-сăрасăр иртмен паллах. Сăрине хатĕрлесе нÿхрепре усранă. Ун валли ятарлă пичкесем пулнă. Ăна та кунта курма пулать.  Хĕрарăм çи-пуçĕпе паллашатпăр малалла. Икĕ аркăллă кĕпе, çиелтен саппун, тутăр çыхнă яланах чаваш хĕрерăмĕ. Çÿçе кăтартса çÿреме юраман  вĕсен. Хĕлле тăхăнмалли тумтирпе паллашатпăр. Кĕски тесе ят панă ăна чăвашсем. Урана çăпата сырнă, хĕлле çăпатана тăла чăлхапа тăхăннă.                                           
